
Nid ein gwaith ni
(Llythyr Paul at y Colosiaid_8)

Fe sydd wedi’ch gwneud chi’n deilwng i dderbyn eich cyfran o beth mae wedi ei gadw i’w bobl ei hun yn nheyrnas y goleuni. 13 Mae e wedi'n hachub ni o’r tywyllwch oedd yn ein gormesu ni. Ac mae wedi dod â ni dan deyrnasiad y Mab mae'n ei garu. 14 Ei Fab sydd wedi’n gollwng ni’n rhydd! Mae wedi maddau'n pechodau ni! (1:12-14)
Pwysleisiodd Paul bod eisiau i’r Colosiaid weddïo yn ddiolchgar, oherwydd mai Duw oedd wedi gwneud popeth drostyn nhw. Yn yr adnodau yma mae’n rhestru 5 peth sydd wedi eu gwneud dros bob un sy’n credu.
Does neb yn ‘haeddu’ bywyd am byth yng nghwmni Duw yn y nefoedd; felly pwy sydd wedi gwneud yn siŵr bod Cristnogion yn deilwng i dderbyn gwobr?

Ar ddechrau ein bywydau dydyn ni ddim yn credu yn Iesu; mae pob un ohonon ni yn y tywyllwch, heb unrhyw syniad fod y tywyllwch yn pwyso arnon ni. Pwy wnaeth ein hachub ni o’r tywyllwch?

Mae 2 Corinthiaid 4:4 yn dweud, Y diafol (‘duw’ y byd hwn) sydd wedi dallu’r rhai sydd ddim yn credu. Does ganddo fe ddim eisiau iddyn nhw ddeall y newyddion da, na gweld ysblander y Meseia sy’n dangos i ni yn union sut un ydy Duw.
Pwy sydd wedi symud Cristnogion o fod o dan deyrnasiad y diafol (‘duw’ y byd hwn) i fod o dan deyrnasiad Iesu?

Pwy sydd wedi maddau i ni? Pwy sydd wedi gwneud yn siŵr ein bod ni’n hollol rydd?

Dw i’n gwybod – mwy neu lai yr un ateb bob tro! Ond mae’n werth pwysleisio’r ffaith bod y cyfan wedi cael ei wneud droson ni. Y cyfan sydd raid i ni ei wneud ydy derbyn, a wedyn dilyn a diolch.

Roedd Paul yn pwysleisio i Gristnogion Colosae fod Iesu’n ddigon. Doedd dim angen iddyn nhw wrando ar syniadau o grefyddau eraill, na syniadau gan athronwyr (philosophers). 

Y duedd heddiw ydy meddwl bod ganddon ni ‘hawl’ i wneud hyn a ‘hawl’ i wneud y llall.  Ond does ganddon ni ddim ‘hawl’ i fynd i’r nefoedd; a fedrwn ni ddim ‘haeddu’ ein ffordd yno chwaith! Does neb yn gallu dweud, ‘Dw i’n well na chdi, dw i’n mynd i’r nefoedd.’

“Does neb yn gallu dod i berthynas gyda Duw y Tad ond trwof fi” (geiriau Iesu). (Ioan 14:6) 

